
“DELUN IDA SEI TUBUN HOSI AI JESSE NIA LOLON” (Is 11,1)

Na'ilulik, didcono, madre, irmdo, seminarista, maun-alin no bin-feton sira no ema hotu
nebé iha hakaran di’ak:

Lakleur tan ita taka ona Tinan Ordindrio Jubileu Esperanca nian. Tinan Santo ne’e
hanorin ona ita atu moris iha esperanca nu’udar ema la’o rai nebé tau fiar iha Jesus
Cristo: Dalan, Lialos no Morisi. Maske Jesus Cristo mak ita nia esperanga mesak,
maibe realidade moris ohin loron nian: terus, moras, funu, hamlaha, kiak no mukit,
dala barak hamamuk tiha ita nia esperanca. Tamba ne’e, molok tama ba festa Natal,
Inan Santa Kreda aproveita biban Advento ne’e hodi bolu hikas nia oan sira atu
hametin fiar, hakonu esperanca no haboot caridade.

Ami Bispo sira Timor nian, hamutuk ho sarani tomak, aproveita mos biban ida ne’e,
hatudu ami nia laran ksolok no apreciagdo a’as ba esforco IX Governo
Constitucional nian hodi concretiza mehi adesdo Timor-Leste nian ba ASEAN.
Mehi naruk tinan sanulu resin tolu nian bele sai realidade tamba ita nia ukun nain
sira nunca lakon esperanca. Ba ida ne’e, ami Bispo sira husu ba sarani hotu-hotu
atu hola consciéncia konaba realidade foun nebé lori esperanca maibe mos nakonu
ho desafio. Basa, adesao ba ASEAN ne’e conquista ida, maibe mos,
responsabilidade boot tebes ba timoroan hotu-hotu.

Santa Kreda mak sinal moris esperanga nian iha mundo. Nu'udar sinal moris, Uma
Kreda tane a’as esfor¢o hotu-hotu nebé ema halo, hodi promove ema nia dignidade,
lialos, justica, paz, progresso, desenvolvimento, fraternidade no ema tomak nia
diak. Hirak ne’e hotu mak valor sira Reino Maromak nianii.



Liu ona tinan atus lima mak Kreda iha Timor la’o hamutuk ho nia povo. Iha tempo
di’ak eh aat nia laran, Kreda mak sai tebes Inan esperanca nian ba nia oan sira. Ami
nia saudoso (maktoban) predecessor sira, hahu hosi Dom Jaime Garcia Goulart,
Dom José Joaquim Ribeiro, Monsenhor Martinho da Costa Lopes, Dom Basilio do
Nascimento no Dom Alberto Ricardo da Silva, hatudu ona iha sira nia episcopado
nu'udar mahein sira esperanca nian. Nu'u bibi-atan, sira haklaken katak
“catolicismo mak religido esperanca nian”ii.

Na'ilulik, didcono, madre, irmdo, seminarista, maun-alin no bin-feton sira no ema hotu nebé
iha hakaran di’ak:

Advento mak tempo esperanca nian. Tempo ne’e mak Inan Santa Kreda bolu nia
oan sira hodi hafoun hikas laran manas esperanca nian, nune’e bele hadelun valor
sira Reino Maromak nian iha ita ema nia histoéria.

Sagrada Escritura, we-matan fiar nian, hahi virtude esperanca nu’udar ahi-knulu
nebé leno la’o rai sira dalan no klaak nebé hamanas ema neon malirin sira nia fuaniv
atu reconhece katak “Maromak nebé promete ne’e fiel”v. Fidelidade Maromak nian
ne’e hatudu-An liu hosi Mistério Incarnacao: “Liafuan halo-An ba ema no horik iha
ita le’et”vi, nebé Kreda celebra iha festa Natal. Festa ne’e, biban esperanga nian atu
hakmaan kiak sira nia kuran, mukit sira nia susar, moras sira nia terus, dadur sira
nia todan, maksalak sira nia salanvii. Festa ne’e mos bolu ukun nain sira atu hafutar
sira nia an ho espirito Natal nian: “espirito matenek no neon nain, espirito lia nain
no asuwa’in, espirito hatene no hamtauk Maromak” Vit

Iha ninin no rohan hosi Carta Pastoral ne’e, ami Bispo sira exorta ba sarani timoroan
hotu, iha rai laran no mos iha rai liur:

1. Atu hametin fiar hodi hasoru desafio sira tempo ohin loron nian nebé buka
namanas atu hasees valor sira Evangelho nian.

2. Atu sarani ida-idak haka’as-an hodi sai sinal moris esperanca nian: iha
familia, iha escola, iha servico fatin, iha comunidade no iha sociedade.

3. Aturoman Natal nian leno sarani sira laran no hamanas sira fuan hodi hatene
halo caridade ba maluk sira bé moris hela iha terus, kiak, mukit, hamlaha,
moras no susar laran.

4. Atu espirito Natal nian bali sarani sira nia moris hodi hari paz, progresso,
desenvolvimento no halo ita sai sarani di’ak no cidadao di’ak.

Beata Virgem Maria, Inan esperanga nian harohan da’et mai ita hotu peregrino sira
esperanca nian iha tempo forte Advento no festa Natal ne’e.

i(Jo 14,6)

it “Regnum veritatis et vitae, sanctitatis et gratiae, iustitiae, amoris et pacis”. Cfr. Prefacio Cristo Rei.
iit Cfr. Mons. Martinho da Costa Lopes (Entrevista, RTP-Arquivo).

v (cfr. Sal 130,5; Heb 6,19)

v (Heb 10,23).

vii (cfr. Lc 4,18-19)

